
non songo ncalannario, che tutte se ne venevano ammolate à rasulo, ed assaiate comme cane de presa, e pe me se azzeccoleiare ncuollo. Io pe gavetare quarche arrore (non perche havesse felatielle, ò cacavesse, ma pe non fare mesesca, e streverio de quinnece, ò trenta de chella marmaglia) co no bello sfarzo nobele, comme se non fosse nfatto mio, guatto guatto, chiano chiano, saudo saudo, adaso adaso, e zitto, e mutto me ne la solaie, appalorciaie, sbignaie,ammarciaie, affuffaie, talloniaie, e pigliaie lo fardiello pe lo pennino de la montagna a bascio, e tra tanto, le terrose, e le pantosche chiovellecavano, e à lo meglio de lo correre ntroppecaie, sciuliaie, e deze de zippo, e de pesole dinto no zanco chiatrato dove me mpantanaie de manera, che me fece no parmo, e tre deta de chiarchio à l’albernuzzo, e ’n chisto miezo me nzeccaie n’asca de savorra à la chiricoccola, ch’ancora nce tengo lo nchiastro, e agniento de Rè Vergilio, accossi fu lo prenzipio a mieie lunghe martire (disse lo Petrarca) e poco nce mancaie, che me fusse rutto l’uno, e l’autro cuorno, e faceva no sonetto meglio de lo suio. Cosi tutto azzazzarato, e allordato me ne ieze. Ma chi potria dicere la baia, l’allucco, e l’allaio, che me facettero chille da coppa la montagna, fà cunto, ca terra tienete, allè allè à lo viecchio ah sciasso smargiasso, sisca Francisco, adaso messe Biaso, auza lo chi-

